Агенцијата за заштита на правото на слободен пристап до информациите од јавен карактер, врз основа на член 109 став 4 од Законот за општата управна постапка („Службен весник на Република Македонија“ бр. 124/2015) а согласно член 27, член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/2019),  и согласно Упатството за спроведување на Законот за слободен пристап до информации од јавен карактер („Службен весник на Република Северна Македонија“ бр.60/20), постапувајќи по Жалбата изјавена од Д.А., поднесена против Агенција за аудио и аудиовизуелни медиумски услуги, по предметот Барање за пристап до информации од јавен карактер, на24.10.2025 година го донесе следното

Р Е Ш Е Н И Е

1. Жалбата изјавена од Д.А., поднесена против Агенција за аудио и аудиовизуелни медиумски услуги, заведена во Агенцијата под бр.08-538 на 09.10.2025 година, по предметот Барање за пристап до информации од јавен карактер, СЕ ОДБИВА како неоснована

О Б Р А З Л О Ж Е Н И Е

Д.А., како што е наведено во Жалбата, на 29.09.2025 година, поднел Барање за пристап до информации од јавен карактер до Агенцијата за аудио и аудиовизуелни медиумски услуги, со кое побарал по е-маил и писмено на домашна адреса да му биде доставена следната информација:
„1.Колку пари и следуваат на Политичката партија Левица за платено политичко рекламирање (ППР) на телевизии, печатени медиуми и портали – поединечно за секој вид на радиодифузер, за претстојните локални избори?“
[bookmark: _Hlk211950721]	Постапувајќи по ова Барање, Имателот на информации по електронски пат доставил Известување бр.12-4170/3 од 01.10.2025 година, со кое го известува Барателот дека „...Агенцијата ниту ја создала ниту располага со бараната информација од јавен карактер и предметното барање за пристап до информации од јавен карактер согласно член 18 од Законот за слободен пристап до информации од јавен карактер е доставеново законски утврдениот рок, на 30.09.2025 година, го препрати до Државната изборна комисија на РСМ.“ 

	Во истото Известување, Агенцијата за аудио и аудиовизуелни медиумски услуги го известува Барателот дека „Агенцијата за аудио и аудиовизуелни медиумски услуги, согласно член 76-в од Изборниот законик, е должна да го следи изборното медиумско претставување и програмскиот сервис на радиодифузерите во Република Македонија од денот на распишувањето на изборите до завршувањето на гласањето...За распоредувањето на средствата за платено политичко рекламирање...согласно Изборниот законик, надлежен орган е Државната изборна комисија. Трошоците за објавеното платено политичко рекламирање на радиодифузерите, печатените медиуми и електронските медиуми (интернет портали) ги исплаќа Државната изборна комисија согласно 76-д од Изборниот законик...“

	Незадоволен од добиеното известување, Барателот на информации на 09.10.2025 година поднесе Жалба до Агенцијата, заведена со бр.08-538. Во Жалбата, меѓу другото, е наведено: „...Согласно член 76-в од Изборниот законик... ... ААВМУ е должна да врши перманентен мониторинг и да го следи изборното медиумско претставеување и програмскиот сервис на радиодифузерите ... ... За извршување на таа нејзина надлежност и службена должност ААВМУ носи Упатство. Конкретно согласно член 75-ѓ , став 1 од Изборниот законик, е должна да донесе Упатство кое има за целна радиодифузерите да им го појасни начинот на примена на одредбите на Изборниот законик за распределаба на времето за платено политичко рекламирање (ППР). ... Врз основа на така донесеното Упатство, ААВМУ всушност врши распределба на однапред определените средства од државниот Буџет за ППР, а пред исплатата на трошоците за објавеното платено политичко рекламирање, е должна да достави Извештај за платено политичко рекламирање на радиодифузерите до Државната изборна комисија (член 76-д ст.8), што значи дека во корелација со член 3 ст.1 ал.2 од Законот за слободен пристап до информации од јавен карактер, ААВМУ создава и располага со бараната информација т.е. е имател на бараната информација... ... иако моето Барање се однесува токму на информации од областа за која законски ингеренции има имателот на информацијата, преку добиеното Известување, наместо Решение, од ден 01.10.2025 год. – истиот de facto ме ИЗВЕСТУВА дека е ненадлежен (!?) и не  е имател на бараната информација, а Барањето го проследува до друг орган! ... Наместо Известување, бил должен а НЕ ДОНЕЛ РЕШЕНИЕ со кое го одбива или уважува моето барање!...“.

	Агенцијата, преку е-маил заведен со бр.08-538 од 09.10.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.

Имателот на информации на 14.10.2025 година, до Агенцијата достави Одговор на Жалба заведен со нивен број 12-4170/5 од 14.10.2025 година, а во Агенцијата заведен со број 08-538. Во Одговорот на жалба, меѓу другото се наведува: „... со цел да му се овозможи на Барателот на информацијата што поскоро да ја добие побараната информација од јавен карактер Агенцијата ја искористи можноста која е предвидена во член 18 од Законот за слободен пристап до информации од јавен карактер (препраќање на барањето)и поднесеното барање за пристап во законски утврдените рокови, на 30.09.2025 г., со писмен допис (наш арх.бр. 12-4170/2), го препрати до ДИК, како надлежен орган (имател на информацијата), со цел да му се достави одговор на подносителот на барањето...неспорно е дека Агенцијата правилно и во согласност со Законот за слободен пристап до информации од јавен карактер... ...имајќи ја предвид утврдената фактичка состојба дека Агенцијата ниту ја создала ниту располага со побараната информација од јавен карактер, односно дека со информацијата располага ДИК како надлежен орган согласно ИЗ, според содржината на барањето е имател на информацијата...“

Согласно член 18 став (2) од Законот за слободен пристап до информации од јавен  карактер, „Рокот за добивање на информацијата почнува да тече од денот на добивањето на барањето кај имателот на информацијата на кој му е препратено барањето од ставот (1) на овој член.“

Агенцијата за заштита на правото на слободен пристап до информациите од јавен карактер, по разгледувањето на Жалбата и другите списи во врска со предметот, утврди дека Имателот на информации - Агенција за аудио и аудиовизуелни медиумски услуги, кон кого е насочена предметната Жалба, правилно постапил кога во законски предвидениот рок го препратил Барањето, согласно член 18 од Законот за слободен пристап до информации од јавен карактер. 

Агенцијата му укажува на Барателот дека бараната информација треба да ја очекува од соодветниот Имател на информации кон кој е препратено Барањето за пристап до информации од јавен карактер.

Согласно погоренаведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.


                                                                                                                          Директор,
                                                                                                                   Пламенка Бојчева

